Maak gerus gebruik van die

40 dae-Bybelstudie oor 1 Korintiërs

Rimpels in 1 Korintiërs

----------------------
Boublokke vir verdere geloofsgroei
Geniet dit!
1 Korintiërs se belangrike geestelike boublokke  
– vir vandag

AAN ELKE MEDE-REISIGER IN DIE GELOOF

Gelowiges is “gestuurdes” met ’n spesifieke roeping en hulle leef anders!  

Wat ’n wonderlike voorreg! 

God is by uitnemendheid die God wat stuur en ons besiel! 

Johannes 3:16 “Want so lief het God die wêreld gehad dat hy Sy enige gebore Seun GESTUUR het ...” In  Matteus 28 word ook ons gestuur!  Ons ken almal Hand 1:8 waar ons ook bekragtig en toegerus word met die Heilige Gees vir ons roeping as gestuurdes.

Die wese van die Kerk is dat elke lidmaat waar hy/sy leef, ’n verskil in sy/haar omgewing behoort te maak. Ons gees is gerat en ons is gestuur om rimpels te maak.  

Ons is gekoppel aan die Wynstok (Jesus), en daarom kan ons nie anders as om vrug te dra nie! (Joh 15).  Die goeie nuus is dat die Heilige Gees ons daarmee  help.

Jy word as gelowige genooi om 40 dae lank in jou stiltetyd saam te dink, saam te gesels en te bid, oor jou roeping en gestuurdheid in hierdie wêreld. 1 Korintiërs se 16 hoofstukke bied uitstekende boublokke om ’n mens se geloof beter te verstaan, vir geloofsgroei en om ’n lewe van dankbaarheid te leef. 

Kan dit wees dat die ware betekenis en sin van die mens se lewe opgesluit lê in ‘n besondere geloofsroeping waarmee elke gelowige geroep is volgens Korintiërs ...?

As gelowiges ervaar en vier ons die lewe op ’n unieke manier - in gemeentewees, maar ook dáár waar die Here ons geplaas het.  Ons kan daadwerklik rimpels maak omdat die Here ons in staat stel om uit dankbaarheid ‘n lig vir die wêreld en sout vir die aarde te wees by ons werkplek en ook in ons familie- en huwelikslewe. Ons as geloofsgenote is ook deel van die groter familie in Christus.  

Dit stel ons in staat om op ‘n  besondere manier  op enige persoon wat ons pad kruis, ‘n impak te maak.  Dit is Goddelike Rimpels wat menslike rimpels word. Die Heilige Gees maak dit moontlik.
Kom reis saam deur 1 Korintiërs en ervaar vir die volgende 40 dae “reisgenade”.

40 DAE VAN VERDIEPING

Rimpels in 1 Korintiërs
Boublokke vir voortgaande geestelike verdieping
Nooi jou gemeente uit vir 40 dae se Bybelstudie

Hou ’n gemeentebyeenkoms, bv elke

Sondag en Woensdag 18:00

Stiltetyd-Bybelstudies vir elke dag

VIR DIÉ WAT WIL, ’N METODE OM VAT TE KRY

 Die oordenkings by die 40 dae (met ’n groepbespreking elke Sondag en Woensdag) vloei logies en gemaklik uit die aangeduide kerngedeelte vir die Bybelstudie. As jy wel ’n geringe metode soek om jou aanpak rigting te gee, kan jy die volgende oorweeg:

· Word op jou eie stil (persoonlike oordenking vir verdieping): Lees die aangeduide Bybelhoofstuk vinnig deur vir die geheelbeeld. Daarna werk jy dit aandagtig deur en let veral op die kerngedeeltes wat aangedui word. 

· Bespreek in die groep (groepgesprek wat lyne saamtrek): Bespreek die stellings wat verskaf word terwyl elkeen in die groep ook sy of haar eie geloofslewe in gedagte hou. Deel met mekaar grepe daaruit vir die lede wat kans sien.

Basiese temas
Die hantering van verdeeldheid 
Waaroor gaan die krag en die wysheid van God?  
Hoe maak die Here Hom aan ons bekend?
Die Christengelowige se identiteit
Riglyne oor die huwelik en verhoudingslewe
Raad vir ongetroudes en weduwees 
Jou gawes wat jy ontvang het. 
Watter genadegawe behoort ons almal te beoefen? 
Wat nagmaal vir ons beteken vandag? 
Wat is die kern van die evangelie? 
Die rol van profesie en lering in ’n gelowige se lewe vandag.            

Om geluide te maak vir God en sy Koninkryk
Wat is liefde prakties? 
Wat liefde nie is nie!                                                    
Oor eenheid en verskeidenheid. 
Gelykheid en wat dit vereis                                                                            Waaroor gaan die opbou van die gemeente? 
“My gewete – hoe bestuur ek dit?”
 Om vir mekaar verantwoordelikheid te aanvaar
Om verskille te hanteer en standpunte te respekteer
En hoe voel jy oor die opstanding?
Is die dood die einde? 
Verganklik teenoor onverganklik
Hoe Christene groet
   40 DAE VAN VERDIEPING – DAG 1                           INLEIDING                                                     Afgesonder vir die evangelie en danksegging
Lees 1 Kor 1:1-9
1. Waar kry ’n gemeente die grond en die rede vir sy bestaan?     Vers 1-2  
2. Wanneer word ek en jy ook in die gemeente ingesluit? Vers 2
3. Wat het God in Jesus vir die gemeente geskenk? Vers 4-7 
4. Watter troos lê daar vir die gemeente in vers 8-9?
5. Is ons geloof gebou rondom ons trou of God se getrouheid ...? Albei? Motiveer jou siening.
Gebed: Here – ek roep U aan as my Here!  U het my geroep. Dit is U wat my end-uit laat vasstaan. Dankie vir u trou ten spyte van my ontrouheid. Help my om elke dag één met U te leef! Amen.

WORD OP JOU EIE STIL – DAG 2
Maandag Week 1

Verdeeldheid in ’n geloofsgemeenskap
Lees 1 Kor 1:10-17 
1. Watter beroep doen Paulus op die gemeente? Vers 10
2. Dink jy hierdie oproep van Paulus is vandag steeds geldig? Hoekom sê jy só?
3. Wat leer ons in hierdie gedeelte oor die verskillende fokusse en aksente van bedieninge?                                     

Gebed: Here bewaar my van menslike wysheid; leer vir my onderskeidingsvermoë om die krag van die kruisevangelie te verstaan en prakties in my lewe in te bou. Amen

 WORD OP JOU EIE STIL – DAG 3

Dinsdag Week 1

Christus se soort krag en die wysheid van God 

Lees 1 Kor 1:18-31
1. Hoekom, dink jy, voel sommige mense dat die evangelie van Jesus Christus onsin is? Vers 18-21  
2. Wat soek die Jode volgens dié gedeelte in hulle godsdiens? Vers 22
3. Wat soek die Grieke in hulle godsdiens? Vers 22  
4. Wat dink jy beteken, “die krag van God” en die “wysheid van God” prakties? Vers 23-25; ook vers 30. 
5. Op watter manier wil God veral sy plan bekend maak om mense te red? Vers 21b.  Werk dit nog vandag? Dink aan ’n voorbeeld.
Gebed: Here, ek smag na die vryspraak, die heiliging en die volkome redding wat U gee! Laat ek dit asseblief ontvang. Amen 

BESPREEK IN DIE GROEP – DAG 4

Woensdag Week 1

Paulus se prediking
Lees 1 Kor 2:1-5 
1. Wat, dink jy, is “die geheimnisvolle waarheid” waarvan Paulus praat? Vers 1- 2 
2. Wat in die oordrag van die evangelie oortuig mense? Vers 4 
3. Op wat is ons geloof gegrond? Wat beteken dit prakties? 
Vers 5 
Gebed: Heer, ek bely my swakheid en dat ek nie in staat is om mense onder die indruk te bring van hoe groot u verlossingsboodskap is nie.   Dankie vir U Gees se kragtige werking wat mense verlig wanneer U my bystaan in my getuienis oor U. Amen

WORD OP JOU EIE STIL – DAG 5

Donderdag Week 1

Die verrassing van die nuwe en ware wysheid in Christus
Lees 1 Kor 2:6-9
1. Wanneer is ’n mens ryp vir die evangelie? Vers 6  
2. Wat is die kenmerk van “wysheid van die wêreld” en van die heersers van ons dag? Vers 6
3. Van wanneer tot wanneer strek die wysheid van God en die verborge waarheid wat bedek was? Vers 7  
4. Wat, dink jy, het God vir ons gereed gemaak volgens vers 9c? 

Gebed: Heer, help my om altyd ’n leerbare gees en ’n ontvanklike hart vir die verborge waarheid van u Woord te hê. Amen

WORD OP JOU EIE STIL – DAG 6

Vrydag Week 1

Deurwaai my, o Heilige Gees
Lees 1 Kor 2:10-16
Sê  in jou eie woorde: Watter rol speel die Heilige Gees volgens hierdie verse in ’n gelowige se lewe om God se Woord te verstaan? 
Gebed: O Heilige Gees, ek stel my oop vir U influisterings in my lewe. Deurwaai my en toets my, lei my asseblief altyd weer terug na die Here Jesus. Amen

WORD OP JOU EIE STIL - DAG 7                                                                             Saterdag Week 1 
Die oorsaak van verdeeldheid
Lees 1 Kor 3:1-9
1. Wat is Paulus se frustrasie volgens vers 1?
2. Wat is die vier kenmerke van wêreldse mense volgens vers 3-4?
3. Wat is die belangrikste volgens vers 6-7: Om te plant? Om nat te maak? Of om te laat groei? 
Gebed: Heer, maak my ‘n medewerker.
BESPREEK IN DIE GROEP – DAG 8

Sondag Week 2
Die gelowiges as gebou van God
Lees 1 Kor 3:10-21
1. Wie is die fondament van die gebou? Vers 11
2. Wanneer bou jy as gelowige met goud, silwer, edelstene en hout of gras op die fondament? Vers 12 
3. Watter genade  en vertroosting lê daar vir ons in vers 14? 
4. Wat is die verrassingsgedagte in vers 16?
5. Hoe kan ons onsself mislei volgens vers 18?  
6. Daar is ’n interessante stuktuur van gedagte-opbou in vers 21-23. Wat is dit? Wat sê dit vir jou?
Gebed: Heer, maak my vry van my “presies-weet-mentaliteit”. Laat ek my eie weerloosheid besef en vorm my soos klei in U hande. Amen.

WORD OP JOU EIE STIL - DAG 9                          Maandag Week 2 
Die kenmerke van ’n goeie bediening
Lees 1 Kor 4:1-8
1. Wat is die drie kenmerke van iemand wat die evangelie bedien? Vers 1-2
2. Wie beoordeel ons betroubaarheid? Vers 4-5
3. Watter waarskuwings is daar vir jou in my in vers 5?
4. Vers 6-8 praat oor grense en belangrikheid. Watter grense sien jy raak?
Gebed: Heer, help my om te leef binne die perke wat U vir my gestel het. Amen.

WORD OP JOU EIE STIL - DAG 10                         Dinsdag Week 2
Gemaklik om ’n geestelike leier te wees?
Lees 1 Kor 4:9-21
1. Hoekom sê Paulus die apostels het ’n skouspel geword? Vers 10 en verder.  
2. Waartoe spoor Paulus ons as gelowiges aan in vers 14-16? 
3. Dink jy Paulus is so effe voorbarig en moedswillig in vers 18–21? Hoekom sê jy só?
Gebed: Heer, leer my dat om in u bediening te staan nie altyd maklik is nie. Amen.

BESPREEK IN DIE GROEP – DAG 11

Woensdag Week 2

Om jou te verbeel jy is beter as ander ...!?
Lees 1 Kor 5:1-13                                           
1. Wat is die wys manier om die situasie te hanteer soos Paulus die probleem skets in vers 1–5?
2. Gaan dit in hierdie gedeelte oor die manier waarop die gelowiges hierdie saak hanteer of oor die sonde self? Motiveer.
3. Vers 6-8 gebruik ’n uitstekende metafoor (beeldspraak). Wat leer jy daaruit?      
4. Paulus het ’n insiggewende standpunt oor hoe jy jou eie mense moet hanteer teenoor dié wat nog buite staan?  Wat is dit? Vers 9–13 
5. Wat beteken reinheid in vandag se terme?
6. Wat leer ons uit hierdie gedeelte van ons lewe as gelowiges en elkeen se verantwoordelikheid? 
Gebed: Here, help my om die verantwoordelikheid van die gelowige op te neem. Amen.

WORD OP JOU EIE STIL - DAG 12                        Donderdag Week 2 
Hofsake tussen gelowiges?
Lees 1 Kor 6:1-11
1. Wat is die groot probleem volgens vers as gelowiges mekaar voor die hof daag 4?
2. Wat is die uitdaging volgens dié gedeelte vir gelowiges wat onderling geskille het? 
Gebed: Heer, gee my geesblydskap en verwondering oor u teenwoordigheid in my lewe. Amen

WORD OP JOU EIE STIL - DAG 13                           Vrydag Week 2 
Die bestuur van jou liggaam!?

Lees 1 Kor 6:12-20
1. Twee sake word genoem wat die liggaam oneer aandoen. Wat sê dit vir jou? Vers 12-13
2. Watter belangrike geestelike waarheid is in vers 15, 17 en 20 vir ons opgeteken?
3. Vers 19 lui: Ons behoort nie aan onsself nie.  Aan wie behoort ons dan? Watter implikasies hou dit vir jou en my in as ons oor ons liggaam dink?  

Gebed:Jesus, dankie vir die insig dat my liggaam ’n tempel van God is. Amen 

WORD OP JOU EIE STIL - DAG 14                        Saterdag  Week 2 
Riglyne oor die huwelik
Lees 1 Kor 7:1-7
1. Hoekom dink jy sê Paulus dit is goed om sonder ’n man of vrou te leef? Vers 1  
2. Wat is die gevare van onsedelikheid? Vers 2   
3. Wat word in vers 3–5  met huweliksplig bedoel? 
4. Dink jy Paulus is voorbarig in vers 7? Hoekom sê jy só?

Gebed: Here, help my om myself te ondersoek of ek geskik is vir die huwelik.  Amen

O Heer, ek staan reeds in die huwelik. Help my om ’n lewensmaat te wees soos U dit bestem het. Amen

BESPREEK IN DIE GROEP – DAG 15

Sondag Week 3

Riglyne vir ongetroudes, weduwees, geskeides en om saam met ’n ongelowige in ’n verhouding te wees
1. Lees 1 Kor 7:8-16                                                                          Wat verwag Paululus volgens die verse van ongetroudes en weduwees? Vers 8-9 
2. Kan ons uit vers 10 –11 aflei dat paartjies nie mag skei nie? Hoekom sê jy só?
3. Watter verrassing hou vers 12-16 vir ongelowiges in? Wat sê dit vir jou as gelowige?

4. Waarvoor het God ons geroep volgens vers 15c? Wat beteken dit prakties in julle verhoudingslewe?
Gebed: Heer, leer my om die volle betekenis van die verhouding tussen man en vrou te begryp en hard te werk om my verhouding volgens u riglyne te laat slaag. Amen

WORD OP JOU EIE STIL - DAG 16                          Maandag Week 3 
Om God te dien soos jy was toe Hy jou geroep het
Lees 1 Kor 7:17-24
1. Hierdie gedeelte praat oor die volgende sake: 

· verbondsteken (besnydenis v 18), die doop;
· slaaf-wees (v 21); 
· dat ons moet leer om die Here in ons omstandighede te dien (v 24). 
2. Wat is die implikasies vir ons verstaan van die voorbeelde wat gebruik word?
3. Wat is meer belangrik volgens vers 19?
4. Wat beteken vers 24 vir jou?    

Gebed: Heer, maak my u slaaf in watter omstandighede ek my ook bevind. Amen 

WORD OP JOU EIE STIL- DAG 17                                          Dinsdag Week 3 
Nog ’n woord vir die ongetroudes en die weduwees 
– Paulus se eie mening
Lees 1 Kor 7:25-40
1. Wat bedoel Paulus in vers 26 en 28 met “swaarkry”?
2. Watter belangrike lewensreël gee Paulus vir ons in vers 29-31? 
3. Wat is Paulus se begeerte vir ons volgens vers 32?
4. Hoe voel Paulus oor onverdeelde toewyding? Vers 33-35
5. As daar grense vir die fisiese verhouding vir verloofdes? Vers 36
6. Hoekom, dink jy, sê Paulus dis beter om nie te trou nie!? 
Gebed: Heer, gee my insig in myself en ook onderskeidingsvermoë. Help my om geesgedrewe te lewe en te verstaan hoe ek my verhouding met die teenoorgestelde geslag moet bestuur. Amen

BESPREEK IN DIE GROEP – DAG 18

Woensdag Week 3
Die verskil om kennis van iets te hê teenoor om iets lief te hê
Lees 1 Kor 8:1-13
1. Wat is die gevaar daaraan om net maar kennis van ’n saak te hê? Vers 1-2
2. Wanneer ken God jou? Vers 3 
3. Watter waarskuwing is daar in vers 8-13 vir die gelowige?
4. Is ons gemaklik om anders ter wille van ander op te tree? Hoekom só?

5. Wat leer hierdie gedeelte oor ons gewete en die bestuur daarvan?
Gebed: Heer, help my om ter wille van ander in hulle beste belang op te tree al is ek vry. Amen

WORD OP JOU EIE STIL - DAG 19                       Donderdag Week 3
Oor die regte en pligte van ’n geestelike leier
Lees 1 Kor 9:1-12 
1. Het ’n geestelike leier volgens Paulus regte wat die volgende sake betref 
· lewensonderhoud (v 4)? 
· om sy vrou op reis saam te neem (v 5)?  
2. Watter belangrike aanwysings gee Paulus vir ons deur in vers 7-12?

Gebed: Heer, help my om in u wingerd uit u hand te leef. Amen.

WORD OP JOU EIE STIL - DAG 20                          Vrydag Week 3 
Om nie op jou regte te staan nie ter wille van die evangelie
Lees 1 Kor 9:12b-23
1. Wat leer hierdie gedeelte ons van Paulus se gesindheid? 
2. Wat gryp jou aan in vers 16? Hoekom?

3. Waarvan neem Paulus afstand volgens vers 18?  
4. Is vers 19-23 nie die definisie van ’n manteldraaier nie? Wat leer jy uit die gedeelte?    
5. Waar lê Paulus se genoegdoening volgens vers 23? Wat sê dit vir jou?

Gebed: Here, help my om myself te verloor ter wille van die evangelie. Amen

WORD OP JOU EIE STIL - DAG 21                         Saterdag Week 3 
God se onverstaanbare barmhartigheid!

Lees 1 Kor 9:24-27
1. Twee metafore word in die gedeelte gebruik. Sien jy dit raak? 
2. Watter doelwitte kan ’n gelowige in die geestelike wedloop hê? Vers 26 
3. Wat behels die onverganklike oorwinnaarskroon in vers 25? 
4. Wat beteken dit prakties om geestelik te oefen? Vers 27                    
Gebed: Here, betrek my deur u Gees in ’n geestelike oefenprogram. Amen

Aantekeninge:
BESPREEK IN DIE GROEP – DAG 22

Sondag Week 4

Om Christus uit te tart ...
Lees 1 Kor 10:1-10
1. Watter belangrike rol speel die verlede volgens vers 1-5? 
2. Wat dink jy was fout met die volk se begeertes? Vers 6-8
3. Dink jy ons het vandag nog probleme met ons begeertes?  
4. Watter slegte begeertes bestaan daar in geloofsverband? 
5. Watter goeie begeertes is daar om na te streef? 

Gebed: Heer, toets en deursoek my begeertes. Amen

WORD OP JOU EIE STIL- DAG 23                          Maandag Week 4 
Om jou brood aan albei kante gebotter te wil hê!?
Lees 1 Kor 10:11-22
1. Watter waarskuwing en troos is daar vir ons in vers 11-12? 
2. Wat leer jy uit die beeld van die “een brood!” volgens vers 16-17? 
3. Wat leer jy uit vers 21-22? Wat beteken dit vir jou geloofslewe?                                                                

Gebed: Heer, help my net aan U getrou te wees. Amen

WORD OP JOU EIE STIL- DAG 24                           Dinsdag Week 4 
Om ander se voordeel te soek
Lees 1 Kor 10:23-11:1 
1. Vers 23 lui: “Alles is my geoorloof!”  Is daar wel grense vir gelowiges? Watter sal jy uitwys? Hoekom?

2. Watter 2 voorbeelde noem Paulus in vers 24-28 waar ’n gelowige se vryheid getoets word? 
3. Het ek ’n verantwoordelikheid jeens my naaste se gewete? Vers 29–31?  
4. Wanneer gee ’n gelowige aanstoot? Vers 33      
Gebed:  Heer, maak my sensitief vir ander se standpunte. Amen

BESPREEK IN DIE GROEP – DAG 25

Woensdag Week 4

My verhouding met my lewensmaat en my verhouding met God
Lees 1 Kor 11:2-6 
1. Wat vind Paulus prysenswaardig volgens vers 2?
2. Dink jy vers 3-6 is méér Paulus se standpunt as wat dit die Here s’n is, of nie?
3. Binne Paulus se kultuur word hare gesien as simbolies van wat ...? 
4. Hoe onderskei ons tussen kultiese waarhede en gewoontes in Paulus se tyd en waardes wat oor kulture heen span?   
Gebed: O Here, help my om met wysheid en onderskeiding u Woord te verstaan. Amen

WORD OP JOU EIE STIL - DAG 26                        Donderdag Week 4 
Die lewensap wat ons ingekry het en oor wortels en takke ...!

Lees 1 Kor:11:7-16
1. Dink jy vers 7-9 dra dieselfde gesag as 11-12? Hoekom sê jy só?                  
2. Wat is die verrassing van vers 13?  Wat beteken dit vir jou?

3. Vers 14 se beginsel word van watter konteks afgelei?  Is dit nog geldig vir vandag? Hoekom sê jy só?

4. Wat is die kultiese verstaan van lang hare vir ’n vrou? Vers 15 
5. Verstaan ons dit vandag nog so?    
6. Vers 16 gee ’n aanduiding dat ons in sommige van Paulus se redenasies sy eie voorkeure bespeur. Stem jy saam? Hoekom is dit belangrik om dit in te sien?
Gebed:  Heer, help my om fyn te luister na U Woord. Amen.

WORD OP JOU EIE STIL - DAG 27                           Vrydag Week 4

Paulus en voorskrifte!?
Lees 1 Kor 11:17-34
1. Wat was die gelowiges besig om te doen in die gemeente en wat Paulus ontstel het volgens vers 17-22?   
2. Wat is Paulus se reaksie daarop? Kyk veral vers 27.

3. Watter wenk gee Paulus in vers 28-32? 
4. Wat is die verband tussen siekte en sonde in die gedeelte? Wat sê dit vir jou?

5. Watter sinvolle uitkoms gee Paulus vir die probleem in die gemeente in vers 33-34?  
6. Wat is die een groot beginsel wat Paulus in hierdie gedeelte vir die gemeente wil leer?  

Gebed: Heer, U Woordkrag is vir my! Help my ook om die nuttige wenke van geestelike leiers te ondersoek en dit toe te pas as dit tot voordeel van my verhouding met U is! Amen. 

Aantekeninge:

WORD OP JOU EIE STIL - DAG 28                       Saterdag Week 4

Die verskeidenheid geestelike gawes hoe dit 
ons kwaliteitlewe verryk 
Lees 1 Kor 12:1-11
1. Dink jy dat die gelowiges van ons dag genoeg ingelig word oor Bybelse waarhede (v 1)?  Motiveer
2. Is daar volgens jou vandag nog mense wat blindelings godsdiensleiers volg? Vers 2
3. Wat is die twee belangrike gedagtes wat Paulus in vers 3 deurgee? Wat is die praktiese implikasies daarvan?
4. Wat leer ons van Paulus se Godsbegrip in vers 4-6 teenoor vers 2?
5. Die Here gee vir ons drie dinge volgens vers 4 tot 6. Wat is dit?  Hoekom word dit vir ons gegee? Vers 7     
6. Hoeveel verskillende  gawes kan jy raaksien in vers 8–11? Watter daarvan ervaar jy steeds vandag?   
Gebed: O Heer, wys my asseblief my gawe. Amen

Aantekeninge:

BESPREEK IN DIE GROEP – DAG 29

Sondag Week 5

Nóg gawes en hoe dit met mekaar in verband staan
Lees 1 Kor 12:12-31 
1. Wat leer ons oor eenheid en verskeidenheid in die gedeelte? 
2. Dink jy vers 13 het politieke ondertone? Hoekom sê jy só? 
3. Vers 21-26 leer vir ons iets oor gelykheid?  Wat is dit? 
4. Vers 27-30 is einlik ’n opsomming van die gedeelte. Stem jy saam?
5. Wat is die spesiale verrassing en belangrike verstaansleutel in vers 31 van hoofstuk 12/hoofstuk 13 vers 1? Hoekom is dit eintlik dié verstaansleutel van hoofstuk 12, 13  en 14 van 1 Korintiërs?  (Wenk: Jy behoort 1 Kor 12 tot 1 Kor 14 eintlik in samehang te lees as jy Paulus se redenasie oor die gawes behoorlik wil begryp.) 

Gebed:  Here, dankie vir al die wonderlike gawes wat U gee! Help my dat ek my gawe in diens van u Koninkryk sal gebruik. Amen

WORD OP JOU EIE STIL - DAG 30                         Maandag Week 5

Die belangrikste genadegawe waaroor elke gelowige beskik ...!?
Lees 1 Kor 13:1-3 
1. Dink jy alle gelowiges kan die allerbeste gawe besit? Vers 1   Hoekom sê jy só?  
2. Watter 9 dinge is volgens hierdie verse gewoonlik vir mense in die geloofslewe belangrik – wat gestel word teenoor die genadegawe van die liefde?                                                          
3. Skryf in ong 20 eie woorde neer: Wat is jou definisie van die liefde? (Moet vireers nie na die teks kyk nie!)    
Gebed: Here, help my om my definisie van die liefde voortdurend te vernuwe. Amen

WORD OP JOU EIE STIL- DAG 31 

Dinsdag Week 5 
Verpligtings teenoor die owerhede

Lees 1 Kor 13:4-7
1. Wat is die 16 eienskappe van die liefde volgens hierdie gedeelte? As jy die drie belangrikstes moet kies, watter sal dit wees?                 
2. Aan watter eienskap van die Bybelse liefde voldoen ons geslag die minste volgens jou? Motiveer jou standpunt.

3. Is daar grense verbonde aan die stellings van vers 7? Watter kan jy aandui?           
Gebed: Here, help my om lief te hê in elke situasie en om elke dag van vooraf aan my begrip van my liefde vir mense te werk. Amen

BESPREEK IN DIE GROEP – DAG 32

Woensdag Week 5

 Wat ons elkeen aan mekaar verskuldig is ...
Lees 1 Kor 13:8-13 
1. Vers 8 stel die liefde teenoor dinge wat vergaan (verbygaan)! Wat is dit?
2. Hoekom vergaan die ander dinge? Vers 9-10  
3. Hoe verskil die redenasies van kinders teenoor grootmense s’n? Vers 11
4. Wat word met die belydenis van vers 12 bedoel? Troos dit jou?  
5. Help dit vir jou om die Bybel binne ’n bepaalde perspektief te verstaan? Hoekom sê jy só?

6. Moet ‘n mens eers alles in die Bybel verstaan voordat jy ’n gelowige kan word?  Motiveer.

7. Vers 13 sluit af met die kern van die gedeelte. Wat beteken elkeen van dié aspekte vir jou prakties in jou lewe op die oomblik? Deel dit met mekaar.

Gebed: Here, help ons om die tyd uit te koop en mekaar opreg lief te hê. Amen

WORD OP JOU EIE STIL - DAG 33                        Donderdag Week 5

Om geluide te maak en te profeteer
Lees 1 Kor 14:1-25
1. Wat is die doel van ongewone klanke? Vers 2
2. Wat is die doel van die profesie van ’n gelowige? Vers 3 en 5  
3. Profesie word in vers 6 saam met twee belangrike begrippe gebruik. Wat is dit? Wat sê dit vir jou? 
4. Wat is die twee belangrike beginsels wat ons leer oor verstaan by vers 7-8? 
5. Watter mooi metafoor gebruik Paulus in vers 9-11? Wat dra dit vir jou oor?

6. Wat is die mooi toepassing wat hy in vers 12 maak? Wat sê dit vir jou?                              
7. Wat is die verband tussen jou gees en jou verstand as dit by geloofsake kom? Vers 13-19  
8. Watter belangrike waarskuwing word in vers 20-21 gegee?   
9. Vers 22-24 gee belangrike riglyne oor ongewone klanke en profesie/lering. Wat is die kernsaak hier?

10. Vers 25 is ’n wonderlike slotsom vir Paulus se gesprek. Hoekom? Wat beteken dit vir jou geloofslewe?                                                                                         
Gebed: Here, help ons dat die verskille onder ons ons nie sal laat wegkyk van dit in ons wat ons saambind in die geloof nie. Amen.

Aantekeninge:
WORD OP JOU EIE STIL - DAG 34                           Vrydag Week 5

God van orde en vrede
Lees 1 Kor 14:26-40 
1. Vers 26-28 gee nog riglyne oor ongewone klanke. Wat behels dié riglyne?  
2. Vers 29 tot 31 gee laaste riglyne oor profesie. Wat druk dit vir jou uit?    
3. Watter belangrike eienskappe van God word in vers 33 genoem? Wat beteken dit vir jou geloofslewe?

Gebed:  Heer, maak my sensitief ook vir ander mense se gevoelens en geloofsoortuigings, al verskil dit van myne. Amen

WORD OP JOU EIE STIL - DAG 35                         Saterdag Week 5

Die kern van die evangelie
Lees 1 Kor 15:1-11 
1. Wat is die kern van Paulus se boodskap volgens vers 3-4?         
2. Hoe oortuig is Paulus oor die opstanding? Vers 5-8
3. Wat tref jou in vers 9-11? Wat beteken dit vir jou geloofslewe?
Gebed: Here, help my om vas te hou aan die kern van die evangelie en nie so baie energie aan middelmatige geestelike sake te bestee nie. Amen 

BESPREEK IN DIE GROEP – DAG 36

Sondag Week 6

Glo jý aan die opstanding?
Lees 1 Kor 15:12-34 
1. Wat is die implikasies volgens Paulus vir jou geloofslewe as jy nie in die opstanding glo nie?
2. Kan jy die verbande raaksien wat Paulus lê oor die opstanding tussen die Ou- en Nuwe Testament? Wat sê dit vir jou?   
3. Wat leer die gedeelte vir ons oor God se mag en gesag? Hoe raak dit jou lewe in ewigheid?

Gebed:  Heer, help my om die diep geheim en die onbegryplikheid van die opstanding te omhels met geloof wat U vir my gee! Amen 

WORD OP JOU EIE STIL- DAG 37                         Maandag Week 6

Die verheerlikte liggaam!
Lees 1 Kor 15:35-58 
1. Paulus gebruik drie beelde in vers 35-41 om die transformasie van die liggaam te illustreer. Druk dit in jou eie woorde uit.

2. Wat is die natuurlike ligaam en en die geestelike liggaam? Vers 44-50                                                                                                   Watter troos is daar vir ons as gelowiges in vers 52-58?                          
Gebed: Here, help my om my dood en sterwe vierkantig in die oog te kyk met die evangelie in my hart. Amen. 

WORD OP JOU EIE STIL- DAG 38                           Dinsdag Week 6

Oor geld/fondsinsamelings in die kerk

Lees 1 Kor 16:1-4
1. Wat tref jou in die gedeelte? 
2. Hoe kan jy dit in jou eie geloofslewe toepas?

Gebed: Heer, help my om geld opsy te sit en te spaar vir u Koninkryk. Amen

BESPREEK IN DIE GROEP – DAG 39

Woensdag Week 6

Wanneer gelowiges mekaar groet ...
Lees 1 Kor 16:5-24 
1. Wat leer jy oor uitdagings? Vers 8-9  
2. Hoe ontvang mense wat in die Here glo mekaar? Vers 10-11  
3. Watter rol behoort aanmoediging tussen gelowiges te speel in die lig van hierdie gedeelte? 

Gebed: Heer, help my om die mooi dinge wat ander gelowiges doen raak te sien en hulle daarvoor te eer sonder dat ek iets terug verwag. Amen

40 DAE VAN VERDIEPING - DAG 40 
AFSLUITING                        
1 Korintiërs se geestelike boublokke. Dank die Here daarvoor!
Ten slotte: Dink na oor wat jy geleer het ...                                    
Kry vyf sake waaraan jy spesiaal aandag gaan gee tot Kersfees hierdie jaar. 

Gebed: Here, hier is ek. Stuur my en gebruik my in my werk, in my familie. Gebruik my as u instrument vir elke persoon wat U oor my pad stuur.  Amen. 

Lees die volgende en vra jou dan die vrae af
Die diepste verandering wat waarskynlik nog by meeste van ons moet plaasvind, is dat Jesus se gesindheid van diensbaarheid by ons moet wortel skiet. Hy het na hierdie wêreld gekom om te dien, en nie om gedien te word nie (Mark 10:45 en Joh 13).

Só bestaan ons as sy kerk ook in hierdie wêreld nie ter wille van onsself nie, maar om waarlik diens te lewer aan ‘n wêreld in nood. Per slot van sake is die kerk die enigste organisasie wat hoofsaaklik ter wille van nie-lede bestaan!

Gelowiges wat met ywer Geesgedrewe lostrek om die Here met hulle gawes te dien, moet natuurlik altyd onthou dat niemand dit alleen op sy eie kan doen nie. Die liggaam is ’n sisteem, ’n werkende organisme.
Alles wat in God se Koninkryk gedoen word, is eintlik spanwerk en liggaamswerk. Ná alles is ek net maar een deeltjie van Christus se liggaam en het die ander baie nodig. Ons is geroep en gestuur om mekaar te dien en vir mekaar dáár te wees!  Ons moet waar ons kom rimpels maak – ’n verskil wat uitkring.
Die liggaam kan eenvoudig nie gesond bly werk as al die ledemate nie in goeie gees en gesindheid met mekaar saamwerk nie (dink aan 1 Kor 12).                                                                                                          

Goeie verhoudings is hoofsaak. Waar daar liefdevolle verhoudings is, bruis daar energie, entoesiasme en ontstaan rimpels. So ‘n geloofsgemeenskap druk hulle stempel af waar hulle ook kom.
VERWAGTINGS EN VRAE VIR DIE PAD VORENTOE
1. Dink jy om bogenoemde te bereik is maklik? Motiveer
2. Wat het jy opnuut geleer van jouself en van gemeentewees die afgelope 40 dae?

3. Het die afgelope 40 dae jou nader gebring aan jou roeping as gelowige?  Hoe weet jy dit?

4. Wat was vir jou ’n hoogtepunt van die 40 dae van verdieping?  

5. Wat is die een boodskap wat jy vir medegelowiges wil gee wat nie  die 40 dae van verdieping ervaar het nie?

Gebed:  

Ons Vader, ons het die laaste 40 dae nog meer “reisgenade” en boublokke vir die geloof uit u hand ontvang. Dankie daarvoor! Amen.
Dankie dat jy die afgelope 40 dae saam met ons deur Handelinge gereis het. Mag die Here jou seën en jou deur sy Gees toerus om deur duursame dissipelskap rimpels te laat uitkring.

Die Rimpels-vriendekring

